
Agoitzen 2025 Memoria Historikoaren 
Zikloa izan genuen irailean: erakus-
ketak, literatura, antzerkia eta, batez 
ere, Memoriaren Parkean izandako 
omenaldi hunkigarria uztartu zituen 
programak.

Irailaren 19an monolitoan bildu ziren 
senideak, herritarrak eta agintariak 
errepresio frankistaren biktimak 
omentzeko. Azken urteetan egin-
dako ekitaldi jendetsuenetako bat 
izan zen, bereziki hunkigarria hasie-
ra-hasieratik, San Miguel Abesbatzak 
Agur Jaunak kantatu zuenetik.

Ángel Martín Unzué alkateak eta Jo-
seba Alcalde zinegotziak irakurritako 
komunikatuak plakaren berritzea 
izan zuen hizpide. Hain zuzen, orain 
50 errepresaliatu edota fusilaturen 
izenak jasotzen ditu, haien artean 
maistrak, emakumeak eta erbestea 
edo kontzentrazio-esparruak pairatu 
zituztenak. “Udalak bere egiten du 
gogoan izateko, erreparatzeko eta 
duintzeko betebehar etikoa”, nabar-
mendu zuen alkateak.

Musika eta memoria biziduna izan 
zituen lagun ekitaldiak. Jesús Aiesak 
Aquella noche callada kantatu zuen 
Oibarreko fusilatuen omenez, Koldo 

Pastor eta Gorka Oiza gitarra-jotzai-
leekin batera. Fermin Balentziaren 
Alto de Loiti  eta Maravillas abes-
tiak ere entzun genituen. Izen guz-
tien irakurketak, lore-eskaintzak, 
Oskia Larrea eta Arrieta Iribarrenen 
aurreskuak eta Kiko Lako agoizta-
rraren Ezkaba bertsoak osatu zuten 
omenaldia.

Gainera, Ángel Sánchez Garroren 
3526 erakusketa ere izan zen Memo-
riaren Zikloan. Nafarroan lokalizatu-
tako 200 hobi baino gehiagotako 39 
bildu zituen erakusketak. Lan foto-
grafikoak epaiketarik gabe eraildako 
671 pertsona gogora ekartzen ditu, 
errepresioak izandako larritasunaren 
adierazle.

Kiko Lakoren Los arrullos de la me-
moria liburua ere aurkeztu zuten. Li-
buruan, autoreak bidaia intimo bat 
proposatzen du biktimen memoria 
“laztantzea eta biltzea” helburu du-
ten kontakizun batzuen bidez, be-
launaldi berriei transmititzeko. La 
Pacheca Collective konpainiaren 
Contado por ellas obrak itxi zuen 
zikloa. Bea Insak sortutako eta ant-
zeztutako antzezlanean, antzerki tes-
tuala, bideoa eta performancea kon-
binatzen ditu, gerra, gerraostea eta 

frankismoa bizi izan zuten emakume 
errepublikazale eta antifrankistei 
ahotsa emateko. 

Jarduera horien bidez, memoriare-
kin, egiarekin eta justiziarekin duen 
konpromisoa berretsi zuen Agoitzek, 
eta gogorarazi biktimak ohoratzen 
dituen herri batek bere demokrazia 
eta bizikidetza indartzen dituela.

AGOITZ, MEMORIA BIZIDUNA IKASGE-
LETAN Nafarroako Memoriaren Insti-
tutuaren argitalpen berriak MemO-
rIAZ proiektua jaso du; hain zuzen, 
Agoitz DBHIn garatu dute, Memoria 
duten Eskolak sarearen barruan. 
DBHko 4. mailako ikasleekin batera 
egindako diziplinarteko ekimena da, 
eta memoria historikoa esploratzen 
du testigantza, zine, poesia eta musi-
karen bidez. Lanak tokiko adituen eta 
Hidea kolektiboaren inplikazioa izan 
du ezaugarri nagusi, herriaren be-
raren ikuspegia eman baitiote. Hari 
esker, Gerra Zibilean eta gerraostean 
izandako errepresioak markatutako 
toki eta bizitzen historiak berresku-
ratu dituzte. Lana paperean eta for-
matu digitalean dago eskuragarri, eta 
Memoria duen Historia Hezkuntzan II. 
Nazioarteko Kongresuko ondorioen 
parte da.

AGOITZEK FRANKISMOAREN BERE BIKTIMAK OHORATU DITU

“Gendulain-San Roman ermita: bake 
lekua” proiektuak bi unitate didakti-
ko garatu ditu, Agoizko San Migel IP 
- DBHIko Lehen Hezkuntzako 3. mai-
lakoentzat eta Bigarren Hezkuntzako 

2. mailakoentzat. Nafarroako Kutxa 
Fundazioaren eta “La Caixa” Funda-
zioaren INNOVA 2024 Programaren 
laguntza izan du. 1479an San Roman 
ermitan sinatutako bake-tregoaren 

gertaera historikoa belaunaldi be-
rriei helarazi nahi die ekimenak, hain 
zuzen. HIDEAk eta Agoizko Udalak 
bultzatu dute, Aranzadi Zientzia 
Elkartearekin eta Cederna-Garalu-
rrekin elkarlanean. 

Materialak euskaraz eta gaztelaniaz 
idatzi dituzte, eta irakasleentzako 
eta ikasleentzako gidak eta jardue-
ra praktikoak ere jaso dituzte. Kati 
Leatxe Aristuk landu ditu edukiak, 
Estitxu Larrea Leatxek diseinua eta 
ilustrazioak egin ditu, eta Aitor Pes-
cador Medrano historialariak doku-
mentazio historikoa jorratu du. 

Proiektua borobiltzeko, San Roman-
go indusketa-lanak bisitatu dituzte: 
Aranzadiko adituek tokian bertan 
egindako lan arkeologikoa erakutsi 
diete ikasleei eta, hala, tokiko histo-
ria, hezkuntza eta ondarearen arteko 
lotura indartu dute.

Joan den irailaren 8an eta 9an, Na-
farroako Gobernuko Herritarren 
Arretarako Bulego Mugikorra Agoi-
tzen egon zen. Toki Eder frontoiaren 
parean jarri, eta doan artatu zituzten 
herritarrak, 08:45etik 14:30era.

Lehendakaritza eta Berdintasun 
Departamentuak bultzatutako ba-
liabidea da, eta NASERTIC enpresa 
publikoak kudeatzen du. Zerbitzu 
publikoak landa-ingurunera hur-
bildu eta administrazio-egoitzetara 
alferrikako joan-etorriak saihesteko 
ekarri zuten bulegoa gurera.

Egun horietan, Agoizko bizilagunek 
hainbat izapide egin ahal izan zi-
tuzten: Cl@ve sisteman akreditatu, 
Ziurtagiri Digitala lortu, dokumen-
tazioa erregistratu eta Osasun Kar-

petan sartu, baita Gazte Txartela, 
lizentziak, bekak edo familientzako 
dirulaguntzak eskatu ere.

Kexak eta iradokizunak ere jaso 
zituzten bulegoan, eta gaztelaniaz 

zein euskaraz eskaini zuten arreta. 
2024an martxan jarri zenetik, zer-
bitzua Nafarroako 20 udalerri baino 
gehiagotan egon da; baliabide arin 
eta gertukotzat jotzen da, eta herri-
tarrek ongi baloratzen dute.

Agoitzek prozesu aitzindari bati ekin 
dio, herriko energia-komunitate bat 
sortzeari. Proiektu kolektiboa da, eta 
energia garbia ekoiztea, emisioak 
murriztea eta etekinak herritarren 
artean modu justuan banatzea bul- 
tzatu nahi du.

Irailaren 18an, udalak programatu-
tako sei parte-hartze saioetatik lehe-
na egin zuten Aurelio León aretoan. 
Saio horretan, oinarrizko gai batzuk 
aurkeztu zituzten, hala zer den ener-
gia-komunitate bat nola zer abantai-

la dakarzkien familiei zein udalerriari, 
oro har, besteak beste: argindarraren 
fakturan aurreztea, kontsumoan efi-
zientzia handiagoa izatea, emisioak 
murriztea eta, batez ere, kudeake-
ta-eredu partekatua, non erabakiak 
demokratikoki har-tzen diren.

Ingurunearekin konprometitutako 
eredu jasangarriago baten alde uda-
lak egiten duen ahaleginaren parte 
da ekimena, eta Nafarroako Trantsi-
zio Energetikorako eta Klimatikorako 
Bulegoak lagundu du.

Prozesuak aurrera jarraituko du 
datozen hilabeteetan. Saio berriak 
egingo dira, herritar guztientzat 
irekiak. Hurrengoa urriaren 9rako 
programatu dute, eta energia-komu-
nitate bat nola antolatu eta kudea-
tu landuko dute. Aurrerago, beste 
gai batzuk jorratuko dira, hala nola 
eskuragarri dauden teknologiak, fi-
nantziazioa edo Agoizko energia-ko-
munitatearen nortasun propioaren 
sorrera. Helburua urtea amaitu bai-
no lehen martxan jartzea da.

Ekimenaren bidez, herritarren par-
te-hartzea eta tokiko lankidetza abia-
puntu energia-trantsizioaren alde 
egiten duten Nafarroako udalerrien 
sarearekin bat egiten du Agoitzek.

SAN ROMANGO TREGOA BERRAURKITZEKO UNITATE DIDAKTIKOAK

HERRITARREN ARRETARAKO BULEGO MUGIKORRAK ZERBITZUA EMAN ZUEN 
AGOITZEN 

ENERGIA-KOMUNITATEA SORTZEKO LEHEN URRATSA
Agoziko haur-eskolak iragarri du 
aurtengo ikasturtetik aurrera pantai-
larik gabeko ikastetxea izango dela. 
Erabakia hezkuntza-taldearen eta 
Haurren Prebentziorako Sarearen ar-
teko eztabaida sakon baten emaitza 
da; haren bidez, elkarrizketa, bizi-
kidetza eta jolaserako espazioak 
berreskuratu eta hezkuntza-komu-
nitate osoaren ongizatea bermatu 
nahi dute. Zuzendaritza-bulegoan 
baino ezingo dira pantailak erabili, 
eta debekatuta egongo da gainerako 
instalazioetan. Neurriak ikasleei, 
familiei, irakasleei eta profesional 
laguntzaileei eragiten die.

Azken urteotan, mugikorren eta ta-
bleten erabilera asko handitu da 
ikastetxean, bai lan-tresna gisa, bai 
denbora-pasarako. Ondorioz, sola-
saldiak eteten dira, eta ikaskuntza- 
eta sozializazio-dinamikan ere eragi-
na du. Azken ikerketek ohartarazten 
dute pantailak gehiegi erabiltzea 
arriskutsua izan daitekeela: kontzen-
tratzeko zailtasunak, hizkuntza-atze-

rapenak, frustrazioa handitzea eta 
ingurunea esploratzeko jakin-min 
txikiagoa, besteak beste.

Zuzendaritzak azpimarratu duenez, 
ekimenak teknologiaren erabilera 
arduratsu eta osasungarriaren ere-
du izan nahi du, giza harremanetan 
zuzeneko komunikazioa, arreta osoa 
eta kalitatea sustatuz. Haur-esko-
lak pantailarik gabeko elkarbizi- 

tzarako erreferente gisa agertu nahi 
du Agoitzen zein eskualdean, eta, 
hala, hezkuntza integralarekiko duen 
konpromisoa berresten du. Gainera, 
aurreikusi dute urte amaieran fami-
liekin elkartzea jardunbide egokien 
dekalogo bat lantzeko eta erabilera 
digitalaren alternatibei buruz haus-
nartzeko, haurrentzako ingurune 
osasungarriago eta aberasgarriago 
bat sendotze aldera.

AGOIZKO HAUR-ESKOLA, PANTAILARIK GABEKO IKASTETXEA

EGUTEGIA

URRIAK 9: Energia-komunitate bat 
antolatzea eta kudeatzea
URRIAK 30: Teknologiak eta apli-
kazioak
AZAROAK 13: Energia-komunitatea-
ren finantziazioa
AZAROAK 27: Agoizko energia-ko-
munitatearen nortasuna
ABENDUAK 18: Energia-komunitatea 
martxan jartzea

Nafarroa Ezagutu Sarearen Eguna-
ren 2.ean parte hartu zuen Agoizko 
Udalak, Artziko jauregian; kultura- 
eta natura-ondarearen kudeaketa 
jasangarrian udalerriek duten balioa 
nabarmendu zuten. Agoizko alkatea 
joan zen udalerriaren izenean. Irati-
ko Natur Bidearen eskutik da Agoitz 
sarearen parte.

Gainera, Agoitzen Iratiko bidexka ere 
badugu. Herrian hasi eta amaitzen 
den sei kilometroko ibilbide zirkula-
rra da, txoko paregabeak erakusten 

dituena: Auzolako Erdi Aroko zubia, 
Zalurribarko San Salbatore monas-
terioaren aurriak, elurtegia, San Ro-
man ermita edo Iratiko begiratokia. 
Ibilbidea ibaiaren paraleloan doa, eta 
ibai-uharte eta ibar-basoen aberas-
tasuna ditu nabarmen, baita erroten, 
presen eta Ekaiko zerrategi zaharra-
ren auzoaren ondare historikoa ere.

Turismoaren kudeaketa jasanga-
rriari, bisitariak erregulatzeari eta 
ondare-espazioak berreskuratzeari 
buruzko esperientziak partekatu zi-

tuzten jardunaldian. Agoizko alka-
teak sareko kide izatearen garrantzia 
nabarmendu zuen, tokiko norta-
suna indartzeko, despopulazioari 
aurre egiteko eta garapen-aukerak 
erakartzeko.

Nafarroa Ezagutu Sareak, gainera, 
udalerritik gertu dauden beste ba-
liabide batzuk ere nabarmentzen 
ditu, besteak beste, erromatar bi-
dea eta Artzi eta Nagoreko bainurako 
guneak, Espazio Singular izendatu 
baititu.

NAFARROA EZAGUTU SAREAN DUEN PAPERA INDARTU DU AGOITZEK

Agoizko Udalak herritarrei gogora-
razi nahi izan die beharrezkoa dela 
zirkulazio-arauak errespetatzea 
eskolaren inguruan, sartzeko eta 
irteteko orduetan batez ere. Ildo 
horretan, azpimarratu du galtzadan 
horiz margotutako lerroek debekatu 
egiten dutela ibilgailuak aparkatzea 
edo gelditzea; izan ere, eremua za-
bala egonez gero, ikasleak errazago 
ikusiko dituzte eta haiek ere erraza-
go ikusiko dute, beren segurtasuna 
bermatuta. 

Baimenduta ez dauden lekuetan 
aparkatzea arau-haustea da eta, 
gainera, istripu-arriskua handitzen 
du ingurune bereziki sentikor eta 
jendetsu batean. Horregatik, uda-
lak arduraz jokatzeko eskatu die gu-
rasoei, tutoreei eta eskolara joaten 
diren guztiei, sarbidea segurua eta 

ordenatua izan dadila lagun dezaten. 
Eskola inguruko bide-segurtasuna 
denon eginkizuna da, eta hezkun- 
tza-komunitate osoaren eta herritar 
guztien inplikazioa ezinbestekoa da. 

Agoizko Udalak kontzientziazio- eta 
prebentzio-neurriak lantzen jarrai- 
tzeko konpromisoa berretsi du, es-
kola-inguruneak haurrentzako espa-
zio seguruak izan daitezen.

SEGURTASUNA ESKOLA-INGURUNEAN

LEB Jaialdia aldatu, eta LEB 25 Pro-
grama bilakatu da: 2026ko maiatzera 
arte hainbat jarduera egingo dituz-
te Agoitzen eta Elizondon. 2023an 
bederatzi eguneko jaialdia izan 
zen hura ibilbide luzeko programa 
izango da orain, sorkuntza garaiki-
dea landa-ingurunera gerturatzea 
helburu nagusi.

Programa Agoitzen hasi da LEB LAB-
ekin, Ion Iraizoz (Nafarroa), Ana 
Cotoré (Zaragoza) eta Teresa Mar-
tín-Sauceda (Cadiz) sortzaileen ego-

naldi artistikoekin. Bakoitzak bere 
prozesua herritarrekin partekatu du, 

entsegu irekien eta tailerren bidez 
Kultur Etxean. Urrian, LEB INTEN-
SIF-ek zirkua, dantza eta antzerkia 
eramango ditu Elizondoko kale eta 
espazio ez teatraletara, baita LEB 
ZABAL sektoreko profesionalen fo-
roa ere.

Iriartea Pilez Elkarteak sustatzen du 
programa, eta Nafarroako Gober-
nuak eta tokiko udalek babesten 
dute. Sorkuntza, hausnarketa eta 
artista eta herritarren arteko elkar-
guneak sustatzea da helburua.

Igaro da San Migeleko asteburua 
Agoitzen, kultura- eta jai-jarduerez 
betea, tradizioa eta ondarea uztartu-
ta. Esku-pilota izan zen programaren 
hasiera, Udara CaixaBank txapelke-
tako finalarekin. Bestetik, historia 
plazara itzuli zen, agaramontarren 
eta beaumontarren arteko 1479ko 
bakearen sinaduraren antzezpenare-
kin, kalejira, musika eta herri-bazka-
ria Angiluerrekan lagun. Dantzaldiek, 
su artifizialek eta zezensuzkoak Itur-
zarrean larunbat arratsaldea alai-
tu zuten, Milaur Taldeak girotuta. 
Azkenik, Itzal taldearen musikak, DJ 
Pekas-ek eta Iraunkorrak txarangak 

borobildu zuten eguna. Igandean, 
Trapu Zaharra konpainiak barreak 
ekarri zituen plazara, Dale Ramón! 
ikuskizunarekin. 

Astelehenean, San Migel egunare-
kin, prozesioa, Erraldoi eta Buruhan-
dien Konpartsak lagunduta, meza 
eta adinekoen omenez Jubilatuen 
Elkarteak urtero antolatzen duen 
bazkaria izan ziren. Arratsaldean, 
Porrotx, Marimotots, Pupu eta Lore 
haurrentzako ikuskizunak familiak 
Merkatuko plazan batu, eta amaiera 
bikaina eman zion gure jai ezin par-
te-hartzaileagoei.

Irailak eskaintza kultural bizia eta 
askotarikoa utzi digu Agoitzen. Musi-
kak ireki zuen hilabetea, Nafarroako 
Abesbatzen Federazioaren eskutik.  

Proposamen berritzailea eskaini 
zigun, bitartekaritza koralaren in-
gurukoa. Patxita Beaumont soprano 
agoiztarrak parte hartu zuen.

Literaturarentzako tartea ere izan 
zen, Damián Iribarren idazlearen 
obra osoak aurkeztu baitziren. Har-
tara, Agoitzeko izen propioetako ba-
ten ondareari egindako omenaldiari 
esker, haren narratiba, erroman- 
tze-bilduma eta poesia berraurkitu 
genituen.

Bestalde, antzerkia izan zen hileko 
protagonista nagusietako bat, za-
lantzarik gabe. Kultur programaren 
Sinergia 3.0 zirku-ikuskizunaren 
energia bisual eta garaikidea zein 
Trapu Zaharra konpainiaren Dale 

Ramón! satira izan genituen, Po-
rrotx, Marimotots, Pupu eta Lorek 
familiei ekarritako alaitasuna bazter 
utzi gabe.

Arte plastikoei dagokienez, Euskal- 
tzaindiak antolatutako Pirinioetako 
Hizkuntzak erakusketa izan zen. Lu-
rraldeko hizkuntza-dibertsitateari 
buruzko begirada sakona ekarri zuen.  

Aldi berean, sormenezko ikasturte 
berriari hasiera ematen dioten Agoiz-
ko XX. Argazki Lehiaketa eta udal-tai-
lerretarako izen-emateen irekiera ere 
barne hartu zituen programak.

Memoria historikoari buruzko zikloak 
eta San Migel jai txikiek borobildu 
zuten hilabetea.

LEB 25 PROGRAMAK ABANGOARDIA ESZENIKOA GERTURATU DU AGOITZERA 
ETA ELIZONDORA 

MUSIKA, TRADIZIOA ETA ONDAREA SAN MIGEL JAIETAN

BALANTZE KULTURALA

Agoizko Udalak Agoizko Argazki Le-
hiaketaren hogeigarren edizioa deitu 
du irailean. Lehiaketak, oso finkatuta 
herrian, sorkuntza artistikoa bultza-
tu eta herriko aberastasun artistiko 
eta kulturala hedatu nahi du.

Bi modalitate ditu lehiaketak: oroko-
rra, herritar guztientzat irekia, eta 
sari herrikoia, Agoitzen erroldatuta 
daudenentzat baino ez. Argazkiek 
herriko paisaia, ondarea, ohiturak, 

jaiak edo egunerokoa islatu behar 
dute, eta originalak eta argitaraga-
beak izan behar dira. Parte-hartzaile 
bakoitzak gehienez bi argazki aur-
keztu ahal ditu modalitate bakoitze-
ko, 40x50 cm-ko euskarri zurrunean, 
urriaren 17ra arte, udaletxean.

Honako hauek izango dira sariak: 
500 euro modalitate orokorrean 
eta 300 euro Agoizko herritarren 
modalitatean. Herritarrek onli-

ne zein Kultur Etxean emandako 
bozka bidez erabakiko da irabazlea. 
Udal-ordezkariek, kultura-elkarteek 
eta argazkigintzako profesionalek 
osatuko dute epaimahaia, eta hila-
bete bateko epean iragarriko dute 
epaia. Sarien banaketa aurkeztutako 
obren erakusketa inauguratzen den 
egun berean egingo dute, Agoizko 
Kultur Etxean. Lehiaketaren oina-
rriak udalaren webgunean osorik 
kontsulta daitezke.

AGOIZKO XX. ARGAZKI LEHIAKETA ZABALIK DA

Irailean, Euskarabideak urtero anto-
latzen duen “Euskera ahora” kanpai-
nan parte hartu zuen Agoitzek, beste 
34 gizarte-eragile eta toki-entitatere-
kin batera, helduek euskara ikas de-
zaten sustatzeko. Ikasturte honetan, 
5.500 lagunek baino gehiagok eman 
dute izena Nafarroako euskaltegietan.

Kanpainak A1 mailaren doakota-
suna lortzeko egindako aurrerapena 
azpimarratu du, dirulaguntzei esker 
matrikula ia osorik ordaintzen baita. 
Halaber, Europaren laguntzaz gara-
tutako INGURA plataforma berria ere 
nabarmendu du.

Ana Ollo kontseilariaren arabera, 

euskara kohesioko eta elkarbizitzako 
elementua da. Bestalde, tokiko entita-
teen ordezkari Aitor Larrazak gizartean 
eta lan-munduan integratzeko duen 
balioa nabarmendu zuen.

Inbertsioak 45.000 euro jo zuen, eta 
kanpaina prentsan, sare sozialetan 
eta markesinetan zabaldu zen. Zen-
bait hizkuntzatan ere zabaldu dute, 
atzerriko herritarrengana hel dadin. 
Bestalde, Euskarabideak dirulagun- 
tzak 560.000 eurora arte handitu ditu, 
aurreko urtean baino % 60 gehiago.

Horrela, gero eta lagun gehiago eus-
karaz bizitzea helburu duen proiektu 
komun batekin bat egin du Agoitzek.

“EUSKERA AHORA” KANPAINAREKIN BAT EGIN DU AGOITZEK

Joan den irailaren 14an, Agoitz be-
rriro izan zen Nafarroako trail-aren 
erdigunea: IX. Mendi Lasterketak 219 
parte-hartzaile bildu eta festa-gi-
roa ekarri zuen Merkatuko plazara. 
Lasterketa luzean (22,5 km eta 1.350 
m-ko desnibel positiboa), Victor Ber-
nedo iruindarra (1:57:57) eta Larraitz 
Etxebeste gipuzkoarra (2:26:57) izan 
ziren irabazleak. Edizioak emozioa 
eta maila handia izan zituen ezau-
garri nagusi. Lasterketa laburrean, 
(10 km eta 550 m+), Markel Barrio 
(50:47) agoiztarra gailendu zen. Har-
tara, azkenean igo da podiumeko 
gorenera, beheko mailetan geratu 
baitzen aurreko edizio batzuetan. 
Maribel Jaillita (1:05:48) otsagabia-
rra ere garaile izan zen. Taldeka ere 
korritu zuten Euskal Herriko Kopako 

eta Nafarroako rankingeko egute-
giaren parte den proba hori. Aiara-
mendik irabazi zuen 22 km-etan eta 
Pagolines Chetaus-ek, 10 km-etan. 
Emaitzak ez ezik, ikusleen harrera 

ona ere nabarmentzekoa da. Ibilbide 
osoan zehar animatu zituzten ko-
rrikalariak. Hartara, jai bat izan zen 
lasterketa Agoitzentzat, kirolekoa 
eta soziala.

Nafarroako Foru Komunitateko 
Emakumeen Pilota Txapelketaren 
egoitzetako bat izan zen Agoitz, 
bosgarren edizioan. Irailaren 6tik 
urriaren 5era jokatu dute, eta 76 pi-
lotarik hartu dute parte. Nafarroako 
Gobernuak eta Nafarroako Euskal 
Pilota Federazioak bultzatzen dute 
lehiaketa. Aurten, lehen aldiz, la-
rruzko pala jokatu zen, esku-pilotaz 
eta gomazko palaz gain.

Aurkezpenean, Kultura, Kirol eta 
Turismoko kontseilari Rebeca Es-
naolak nabarmendu zuen txapelketa 
“pilotazaleen egutegian erreferen- 

tzia bat” dela eta emakume pilo-
tari onenak ikusarazi eta aitortza 
egiten laguntzen duela. Agoitzen 
ez ezik, Nafarroako beste 9 udale-
rritan ere jokatu zituzten partidak. 
Irailaren 19an, zehazki, esku-pilo-
tako binakako eta larruzko paletako 
partidak jokatu zituzten. Ikusmira 
handia sortu zuten, jardunaldi bi-
zi-bizi batean. Sai kategoria eta 
lehen mailako jokalariak lurralde 
osoan barna. Gainera,“Txoko pilota-
zalea” jarri zuten, frontoien aurrean. 
Animaziorako espazio bat da, irudi 
berritu batekin, Nafarroak pilota-
ren zein emakumeen kirolaren alde 

duen interesa sendotu zuena.

“UDARA CAIXABANK” TXAPELKETA 
“Udara CaixaBank” txapelketaren bi-
garren edizioa egin dute 2025 hone-
tan eta, hala, emakumeen esku-pi-
lotaren erreferente gisa sendotu 
da Nafarroan eta Euskadin. Hamabi 
pilotarik 16 partida jokatu zituzten 
14 pilotalekutan. Horien artean, 
Agoitzen jokatu zituzten irailaren 
10eko partida eta irailaren 26ko final 
handia. Ados Pilota-k antolatzen du 
txapelketa, eta emakumeen talentua 
ikusarazi nahi du, baita kirolarien 
belaunaldi berriei ateak ireki ere.

PARTE-HARTZE ARRAKASTATSUA ETA EMOZIOA IX. MENDI LASTERKETAN

AGOITZEK EMAKUMEEN NAFARROAKO PILOTA TXAPELKETA HARTU ZUEN

Irailaren 6an, Ubriqueko José An-
tonio Nieto Peña kirolaria Agoitzen 
hartu genuen. Bere erronka soli-
darioan, 5.500 km por una sonrisa, 

oinez zein bizikletaz 130 maratoi 
baino gehiago egiten ari da haurren 
minbiziari ikusgarritasuna emateko 
eta Por una sonrisa elkartearentzat 

dirua biltzeko. Alkateak eta udal-tal-
deak korrikalariari ongietorria egin 
zioten, eta ahalegin pertsonala eta 
konpromiso soziala uztartzen dituen 
erronkaren balioa azpimarratu zu-
ten. Nieto, nabarmen hunkituta, 
Agoitzen egindako harrera eskertu, 
eta gogora ekarri zuen erronkaren 
kilometro bakoitza gaixotasunaren 
aurka borrokan dauden haur guztiei 
eskaintzen diela.

Por una sonrisa elkarteak Los Ba-
rrios-en (Cadiz) du egoitza, eta ur-
teak daramatza lanean familiei la-
guntzeko eta pediatriako paziente 
onkologikoen bizi-kalitatea hobetze-
ko. Egindako harrerarekin, Agoitzek 
bat egin du heldu den azaroaren 8an 
Ubriquen amaituko den kate solida-
rioarekin.

ITXAROPENAZ BETETAKO KILOMETROAK, HAURREN MINBIZIAREN KONTRA


